
ToeThabo kanker gehad het
Véronique Garbutt  &  Sue Boucher met illustrasies deur Michelle McClunan



Wanneer Thabo siek voel, neem sy ma hom na ‘n hospitaal 
in die stad. Hulle verneem dat Thabo kanker het en in die 

hospitaal moet bly om behandeling te ontvang. Thabo voel 
hartseer maar maak gou nuwe vriende en ontdek dat daar 
baie mense is wat hom wil help om weer gesond te word. 

‘n Uniek Suid-Afrikaanse verhaal wat daarop gemik is 
om enige stigma te verwyder en die mites wat aan ‘n 

kankerdiagnose gekoppel is aan te spreek, en om kinders 
gerus te stel wat dalk lang tye weg van die huis moet 

deurbring om behandeling te ontvang.

Hierdie boek is gepubliseer en versprei deur ‘n samewerkingspoging tussen 
Palliative Care for Children South Africa (PatchSA) en CANSA  TLC. 

Die doel van die boek is om vertroosting en gerusstelling te bring aan kinders met kanker, veral dié wat dalk vir lang 
tydperke in die hospitaal en weg van die huis en familie moet wees terwyl hulle behandeling ontvang. Dit verskaf 
ook maklik verstaanbare inligting aan die einde van die boek, insluitend waarskuwingstekens, die aanspreek van 
algemene mites, inligting oor kankerbehandelings en die voordele van palliatiewe sorg wanneer ‘n kind kanker het.  

Die PDF-weergawe van die boek kan vrylik afgelaai en gedeel word, maar akkurate toeskrywing moet gemaak word. 
Jy mag nie die materiaal vir kommersiële doeleindes gebruik nie. 

Sokker is Thabo se gunsteling 
sport. Daar was ‘n tyd toe hy te 
siek was om sokker te speel. 
Thabo onthou dit nog baie 
goed.

Eers was sy maag seer. Toe begin sy elmboë en knieë pyn, en 
sy kop voel seer. Hy was moeg, selfs na hy lank geslaap het. Sy 
ma het gedink hy het griep en het hom van die skool af by die 
huis gehou, maar hy het nie beter geword nie.
  
“Dit lyk nie goed nie, Thabo,” sê sy mamma, bekommerd. “Môre 
neem ek jou kliniek toe.” 

Nadat die kliniek suster Thabo ondersoek het, het sy vir sy mamma gesê dat 
hy na ‘n dokter in ‘n hospitaal in die stad moet gaan. ‘n Paar dae later vertrek 
Thabo en sy mamma met ‘n taxi na die stad. Dit was die eerste keer dat Thabo 
so ver van die huis af was. Hy het sy sokkerbal saam met hom geneem. 

honk 

Toe hulle uiteindelik in die stad aankom, sien Thabo dat die geboue hoër is as 
enige gebou wat hy al ooit gesien het. Die vensters het soos silwer spieëls in die 
oggendson geblink.  



8

Thabo was verstom oor wat hy deur die taxivenster sien. Daar was meer mense, 
motors, vragmotors, taxis en motorfietse as wat hy al ooit voorheen gesien het. Dit 
het alles ‘n groot geraas gemaak. 
 
Die besturder het met ‘n ‘toet toet, toet!’ deur die verkeer gevleg. Thabo het lekker 
gelag, al het hy nie lekker gevoel nie.

“Ek hou van die stad, Mammie,’ sê hy. ‘Daar is soveel om te sien!” Sy mamma het 
geknik. Thabo wonder hoekom sy so bekommerd lyk. 
  
“Kan ons na die winkels in die stad toe gaan nadat ons by die hospitaal was?” het 
hy gevra. “En kan mammie vir my ‘n paar nuwe sokkerstewels koop?”

“Miskien,” het sy gesê en vir Thabo geglimlag. “Baie mense kom elke dag na die 
hospitaal toe, en ons moet dalk baie lank wag voor ons die dokter kan sien,” het sy 
hom gewaarsku. 

By die hospitaal het Thabo se mamma die brief van die kliniek ingehandig en hulle 
het vir Thabo en sy mammie gewys waarheen hulle moet gaan. Dit was die grootste 
gebou waarin Thabo nog ooit was. Sy mamma het ‘n tydskrif gelees terwyl hulle 
wag. Sommige kinders het rondgehardloop en gespeel, maar Thabo was te moeg 
om saam te speel.   

Sy kop en maag was baie 
seer. Hy het in sy stoel 
aan die slaap geraak en sy 
mamma moes hom wakker 
maak toe dit hulle beurt was 
om die dokter te sien.



10

Thabo het by die dokter se kamer ingestap en aan sy sokkerbal vasgehou.

“Hallo Thabo! Ek is dokter Reddy en dit is verpleegster Thandi,” sê die vrou in die wit 
jas met ‘n vriendelike stem. “Ek sien dat ‘n sokkerster vandag vir ons kom kuier het.”

Thabo glimlag en knik. Hy het op sy ma se skoot gesit terwyl sy vir die dokter vertel 
van sy seer kop, maag en van al die kneusplekke.

“Thabo, sal jy hier by my op die bed kom sit sodat ons ‘n bietjie beter kan sien?” het 
dokter Reddy vriendelik gevra.

Thabo het op die bed geklim en sy het met ‘n klein flitsliggie in sy oë gekyk. Toe 
luister sy na sy hartklop met haar stetoskoop. Verpleegster Thandi het sy bloeddruk 
geneem en die dokter het na sy longe geluister terwyl hy diep in en uit asem. Dokter 
Reddy het Thabo gevra om sy kneusplekke vir haar te wys.

“Ek kan sien dat jy nie lekker voel nie, Thabo,” sê dokter Reddy vriendelik. 
“Verpleegster Thandi sal vir jou in die kamer langsaan iets gee wat jou sommer baie 
beter sal laat voel. Sy gaan ook ‘n bietjie van jou bloed trek om ons te help om uit te 
vind waarom jy so siek voel.”

“Dit sal net ‘n bietjie seer wees,” het verpleegster Thandi gesê terwyl sy bloed getrek 
het. Thabo het op sy onderlip gebyt. Hy hou nie van inspuitings nie.   

Terug in dokter Reddy se spreekkamer kon Thabo sien dat sy mamma gehuil het.  Hy 
het op haar skoot geklim en sy arms om haar nek gesit. “Moenie huil nie mammie, ek 
was baie braaf,” het hy in haar oor gefluister.

“Thabo, ons wil hê dat jy vir ‘n rukkie in die hospitaal moet bly. Ons dink dat daar iets 
wat ons kanker noem in jou bloed is, en as ons dit nie behandel nie, gaan jy baie 
sieker word. Ons moet vir jou medisyne gee wat die kanker sal vernietig en jou weer 
beter maak,” het dokter Reddy gesê.

Haar woorde het hom baie bang gemaak. Thabo wou nie kanker hê nie en hy wou 
nie in die hospitaal bly nie! Hy wou stad toe gaan, nuwe sokkerstewels kry en huis 
toe gaan, maar hy wil ook graag beter voel.    

Verpleegster Thandi het vir Thabo en sy mamma deur die lang hospitaalgange 
geneem en hulle het in ‘n hysbak gery na ‘n spesiale saal in die hospitaal vir kinders 
wat kanker het. Die saal was ‘n groot kamer met helder geverfde prentjies op die 
mure. Sommige kinders het rondgehardloop en het gespeel. Ander kinders was stil of 
het in hulle beddens geslaap.  

‘n Jong man met ‘n groot glimlag het Thabo gegroet en sy hand geskud. “Welkom, 
Thabo,” het hy gesê. “My naam is Joel. Ek is ‘n verpleër in hierdie saal en ek het 
gehoor jy kom by ons aansluit. Ons sal baie goed vir jou hier sorg.” 

Joel het vir Thabo gewys waar sy bed is en vir hom blou slaapklere gegee om aan te 
trek. Mamma het hom gehelp om sy slaapklere aantrek en in die bed te klim. 

“Hallo, Thabo,” roep ‘n vriendelike meisie en waai van haar bed af oorkant die 
kamer. 

Thabo het haar ‘n skaam glimlag gegee. Hy was bly om ander kinders te 
sien, maar hy het ook hartseer en bekommerd gevoel. Alles was vir hom baie 
vreemd.

Hy wou nie hier wees nie. 
Hy wou teruggaan huis toe. 

“Sal jy by my bly, mammie?” vra hy en probeer om nie te huil nie. Sy ma het hom 
styf vasgehou en hom sag op sy kop gesoen. Sy was ook hartseer. 

“O, Thabo, ek moet teruggaan huis toe om na jou boetie en babasussie om te 
sien,” het sy gesê. 

“Bly asseblief,” het Thabo gehuil. “Moet my nie hier los nie.” Hy kon nie keer dat 
die warm trane oor sy wange rol nie.
 
“Ek is so jammer, my kleintjie,” het sy ma gesê. “Ek belowe ek sal binnekort 
terugkom om jou te besoek. Jy moet hier wees, waar die dokters en verpleegsters 
jou kan help om weer gesond te word.” 

Sy het gebly totdat hy ‘n bietjie kos geëet het en nog medisyne gedrink het. Toe 
gee sy vir Thabo nog ‘n lang drukkie en maak hom snoesig toe in sy hospitaalbed 
met sy sokkerbal.  

“Totsiens my klein sokkerster,” het sy gesê. “Slaap nou. Mammie sien jou 
binnekort.”

Nadat sy ma weg is, het Thabo op sy kussing gelê en huil. Hy het gedink 
aan al die dinge wat daardie dag met hom gebeur het. Die lang rit stad toe, 
beelde van die groot stad, die lang wag om die dokter te sien en dan die 
nuus dat hy moet agterbly. Dit was die vreemdste dag in sy hele lewe.

“Nag mammie,” het hy aan die maan wat deur die hospitaal venster skyn, 
gefluister. Hy het uiteindelik aan die slaap geraak en gewonder wat die 
volgende dag sou gebeur. 

“Nag Thabo,” het die maan terug gefluister. 

Nag 
Thabo...

Thabo het wakker geword van vreemde geluide en 
reuke. Eers het hy vergeet waar hy was. Die son skyn 
helder deur die hospitaalvensters. Van die kinders 
was bly dat hulle ‘n nuwe maatjie het.
“Hallo, Thabo,” het hulle gegroet toe hy in sy bed 
regop sit.
“Hallo,” antwoord Thabo, slaperig. 
“Het julle almal kanker?” het hy gevra.
Hulle het geknik.

“Ek is Simphiwe. Ek het kanker in my bene,” het ’n seuntjie met krukke gesê. “Hulle 
het ‘n deel van my been afgesny.” Hy het na sy been gewys wat met ‘n verband by sy 
knie geëindig het.
“Ek is Tanya. Ek het kanker in my oog,” het ‘n meisie met geel hare gesê.
“Ek is Lerato. Ek het kanker in my nek,” het ‘n meisie sonder voortande gesê.

“Ek is Mandla. Ek het kanker in my brein,” het ’n seun sonder enige hare gesê.
“Wat het van jou hare geword?” vra Thabo hom.
Hy het sy skouers opgetrek en geantwoord, “Die kankermedisyne kan jou hare laat 
uitval maar dis nie so erg nie want dit sal weer groei.”

“My hare val ook uit,” het Tanya gesê. “Ek sal eendag kaalkop wees, net soos my 
oupa!” Sy het ‘n snaakse gesig getrek. Hieroor het almal lekker gelag.

Later die oggend het dokter Reddy vir Thabo kom kuier in sy afdeling. Sy het gevra of 
sy by hom op die bed kan sit. Thabo het geknik.

“Dit is net soos ons gedink het, Thabo,” het sy gesê. “Jy het wel kanker in jou bloed.” 

“Ons moet vir jou spesiale medisyne gee wat die 
kanker kan vernietig. Jy sal nie dadelik beter voel nie, 
Thabo,” het sy gewaarsku. “Die medisyne kan jou 
baie siek laat voel. Jou hare kan ook uitval. Onthou, 
dit werk hard in jou liggaam om die kanker te vernietig 
en te keer dat dit versprei.”

Thabo se medisyne het gekom in ‘n plastiese sak 
wat langs sy bed gehang het. Dit het stadig in sy lyfie 
ingevloei deur ‘n plastiese buis en ‘n naald wat die 
verpleegster in sy arm ingesit het. 
Thabo het baie siek en moeg gevoel.  

Hy het sy ma, sy pa, sy boetie en sy 
babasussie gemis. Hy het dit gemis om die groen 
heuwels te sien en die hane te hoor kraai.
Hy wou huis toe gaan. 

Verpleegster Thandi het later die dag vir hom kom kuier. 

“Hoe gaan dit, Thabo?” het sy gevra. Hy wou met niemand praat nie, toe draai hy sy 
kop van haar af weg.

“Dit is reg as jy nie wil praat nie, Thabo,” sê verpleegster Thandi, vriendelik. “Jy moet 
baie hartseer en bang voel.”

Die kinders het ook nader gekom. Verpleegster Thandi was hul gunsteling 
verpleegster omdat sy altyd tyd gemaak het om met hulle te praat en met hulle te 
speel. 

“Soms voel ek ook hartseer en verlang huistoe, Thabo,” het Lerato gesê. “Ek wil net 
by die huis wees saam met my vriende en familie. Ek mis skool vreeslik.”
 
“Ek voel meeste van die tyd bang,” het Tanya gesê. “Ek is bang ek word blind.”

“As ek hoofpyn het, wil ek die heeltyd huil,” het Mandla gesê. “Ek haat dit om kanker 
te hê.” 



25



26

“Ek ook!” sê David, ‘n seun met rooi hare en sproete oor sy neus en wange. 
“Dit is my tweede keer met dom kanker. Party dae wil ek net weghardloop van 
hierdie hospitaal af en nooit, ooit terugkom nie!”

“Party dae word ek so kwaad, ek skree, en ek gil, en ek sê vir almal om my uit te 
los,” het Sabelo hard gesê.   

“Party dae voel ek so ongelukkig dat ek in my bed opkrul en in my kussing huil,” 
het Nelisiwe gesê. “Dan, na ‘n rukkie, gaan die hartseer gevoel weg. Ek is altyd 
bly as my ma en ouma kom kuier.”

Thabo het na die oë en gesigte van die ander kinders om sy bed gekyk. Hulle 
het verstaan hoe hy voel.

Hy was nie alleen nie.   

“Ek weet van ‘n slim manier om jou te help wanneer jy hartseer of kwaad voel,” het 
verpleegster Thandi gesê. “Kan ek jou vertel?” 

Hulle het almal geknik.

“Goed. Maak jou oë toe, haal stadig, diep asem en verbeel jou dat jy op ‘n ander 
plek is, en iets doen waarvan jy baie hou. Kom aan. Probeer dit nou!” sê sy en 
glimlag vir hulle almal.

Hulle het almal hul oë toegemaak en stadig, diep in en uit asem gehaal.

“Ek is by die skool en op my swaai,” het Lerato gesê. 
“Ek ry met my fiets om ‘n roomys by die winkel te koop,” het Mandla gesê. 
“Ek is by die huis en speel sokker saam met my boetie,” het Thabo gefluister.

“So, hoe voel julle nou?” vra verpleegster Thandi toe hulle hul oë oopmaak.

“BLY!” het almal gelyk uitgeroep. 

Thabo het mettertyd meer tuis in die hospitaal 
begin voel. Daar was altyd ander kinders om 
mee te praat en mee te speel wanneer hy goed 
genoeg gevoel het.

Daar was ook vriendelike grootmense wat in 
die hospitaal gewerk het, soos Msizi wat in 

die kombuis werk en vir hom kos gebring 
het.

“’n Bord lekker kos vir ons nommer 
een sokkerster!” sou Msizi 

aankondig. Dit het Thabo altyd 
laat glimlag.

Daar was ook tannie Jabulani. Sy was altyd vrolik, net soos 
die betekenis van haar naam. Sy was lief vir sing en dans 
terwyl sy gevee en skoon gemaak het.

Elke oggend wanneer sy begin werk het, het sy al die kinders 
een vir een gegroet en gevra hoe dit met hulle gaan.

As hulle hartseer was of pyn gehad het, het sy vir hulle n 
spesiale liedjie gesing en gesê dat sy vir hulle ‘n gebedjie sal 
opsê.

Eenkeer het sy Thabo se sokkerbal onder haar 
voorskoot weggesteek. Dit het so snaaks gelyk en al 
die kinders het gelag en met hulle vingers beduie. 
Sy het gemaak asof sy van niks weet nie. Dit 
het Thabo laat uitbars van die lag.

 



32

Elke dag in die hospitaal was anders. Daar was goeie dae en slegte dae. Die dae 
waarop Thabo medisyne gekry het, was minder goed. Op daardie dae het hy sy 
oë toegemaak en hom verbeel hy is by die huis by sy gesin of speel sokker saam 
met sy boetie.  

Hy het die dae geniet wanneer hy goed genoeg gevoel het om saam met al sy 
nuwe maats te speel.

Die beste dag ooit was toe sy mamma vir die eerste keer kom kuier het. Hy was 
so bly om haar te sien en al die nuus te hoor. Sy het vir hom gesê dat almal hom 
vreeslik mis. Sy nuwe vriende in die hospitaal het sy mamma kom ontmoet.

“Oooo kyk!” het mamma skielik gesê en deur die 
venster gewys na ‘n pragtige reënboog.

“‘n Reënboog van hoop!” het verpleegster 
Thandi gesê. “Maak ‘n wens, Thabo.” 

“Ek wens ons almal word beter word en gaan 
gou huis toe,” het hy gesê.

“Jaaa!” het al die kinders 
uitgeroep.

Thabo glimlag. Hy het 
geweet dat hulle almal 
dieselfde ding 
wens.

Vrae wat jy mag hê oor kanker

Wat is kanker? 
Ons liggame bestaan uit biljoene klein selle. Hierdie selle groei, verdeel in nuwe selle en dan stop hulle met groei 
en verdeel en sterf. As ‘n persoon kanker het, stop sommige selle in hul liggaam nie om te groei en te verdeel nie 
en sterf hulle nie soos hulle veronderstel is om dit te doen nie. Hierdie abnormale selle word kankerselle genoem. ‘n 
Groep abnormale selle word ‘n gewas genoem.

Wie kan kanker kry? 
Enigiemand kan kanker kry. Dit is meerendeels volwassenes wat kanker kry maar sommige kankers kry jy net by 
kinders. 

Wat veroorsaak kanker?
Dit is nie bekend wat die meeste kankers veroorsaak nie, en waarom sommige mense dit kry, en ander nie. Ons weet 
wel van sommige dinge wat kanker kan veroorsaak, soos sonbrand, rook en wanneer ons verwerkte voedsel eet. 
  
Kan jy doodgaan van kanker?
Sommige mense sterf van kanker, maar baie mense word beter, veral as hulle hospitaal toe gaan en met die 
behandeling begin wanneer hulle begin sleg voel. Dokters en verpleegsters is baie goed om kinders te help om 
beter te raak. 

Is kanker aansteeklik?
Kanker is nie soos ‘n verkoue nie, en word nie veroorsaak deur kieme nie, so jy kan nie kanker by iemand kry nie. 

Hoe behandel jy kanker?
Hoe gouer jy kanker begin behandel, hoe beter. Chemoterapie en bestraling word gebruik om kankerselle te 
vernietig. Chirurgie word gebruik om kankergroei (gewasse) uit te sny en soms moet ‘n deel van die liggaam 
verwyder word om te keer dat die kanker na ander dele van die liggaam versprei. 

Wat is chemoterapie en bestraling? 
Chemoterapie is ‘n mengsel van sterk medisyne wat kankerselle in jou liggaam kan vernietig. Bestraling is ‘n straal 
energie wat gerig is op die presiese plek van ‘n gewas in die liggaam. 

Hoekom het mense haar verlies tydens behandeling? Groei jou hare weer?
Mense kan hul hare verloor as hulle chemoterapie-medisyne neem om die kankerselle in hul liggaam te vernietig. 
Hierdie medisyne kan ook gesonde selle, soos haarselle, vernietig. Hare groei terug sodra hulle die kursus van 
chemoterapie voltooi het. 

Wat doen kinders in die hospitaal terwyl hulle behandeling ontvang?
Net soos Thabo, het kinders verskillende aktiwiteite in die hospitaal. Hulle word deur hul dokters besoek en kry 
behandeling teen kanker. Soms rus hulle, lees en kyk TV of speel speletjies in hul kamer of elders. Hulle kan 
besoekers hê, maar hulle moet wegbly van mense wat kieme het. Wanneer ‘n kind kanker het en behandeling 
ontvang, is dit moeilik vir hul liggaam om teen kieme te veg. Mense wat dalk verkoue of griep het, kan kieme 
versprei en kinders wat kankerbehandeling ontvang baie siek maak.   

As kanker weg is, kan dit weer terugkom?
Kanker kan terugkom, maar vir die meeste mense nie. Sodra ‘n persoon kanker gehad het, moet hulle na die dokter 
gaan vir gereelde ondersoeke om seker te maak dit het nie teruggekeer nie. As dit wel terugkeer, is dit belangrik om 
onmiddellike behandeling te ontvang.

Hoe kan ek my vriend of vriendin help wie kanker het?
As jou ‘n vriend of vriendin kanker het, sal hulle graag van jou wil hoor. Dalk kan jy nie besoek nie, maar jy kan op 
ander maniere van jou laat hoor of kommunikeer.  

Wat is kinders se palliatiewe sorg?
Dit is ‘n spesiale soort sorg wat gegee word aan kinders met enige ernstige siekte, soos kanker, wat kan veroorsaak 
dat hulle sterf voordat hulle volwassenes is. Dit word verskaf deur ‘n span mense met verskillende werke wat sal 
saamwerk om die behoeftes wat die kind en hul familielede mag hê te identifiseer en dan hul bes doen om na 
daardie behoeftes om te sien. ‘n Palliatiewe sorgspan kan ‘n dokter, ‘n verpleegster, ‘n maatskaplike werker, ‘n 
berader, ‘n fisioterapeut, ‘n spraakterapeut, kuns- en musiekterapeute hê en kan selfs die kind se onderwyser insluit. 
Die span se hoofdoel is om kinders gemaklik te hou tydens behandeling en om pyn of ander probleme wat deur 
behandeling of die kanker self veroorsaak word, te bestuur. Palliatiewe sorg laat kinders wat baie siek is, ‘n goeie 
lewensgehalte hê. Die palliatiewe sorgspanlede bied ook vertroosting en ondersteuning aan die gesin.

Waarom het kinders met kanker palliatiewe sorg nodig terwyl hulle behandeling ontvang?
Kanker en kankerbehandelings kan pyn veroorsaak en kan onaangename newe-effekte hê soos naarheid, 
braking, mondsere en moegheid. Die dokters op ‘n palliatiewe sorgspan is kundiges in die verligting van pyn en die 
behandeling van simptome en die onaangename newe-effekte van kankerbehandelings. 

Palliatiewe sorgspanlede help ook met ander behoeftes wat ‘n kind mag hê, soos om seker te maak dat hulle kos en 
vervoer het om hulle by hul afsprake te kry, dat hulle tyd kry om te speel en saam met vriende te wees, en tred hou 
met hul skoolwerk. Hulle maak ook seker daar is iemand om vrae te beantwoord en mee te praat oor hul gevoelens 
en bekommernisse. 

Die palliatiewe sorgspan kan ook nuttige terapieë en ondersteuning bied aan die kind se ouers, grootouers, broers 
en susters.

Waarskuwingstekens vir kinderkanker

Wees op die uitkyk vir hierdie tekens en soek vroegtydig mediese hulp vir voortdurende simptome:

- Voortgesette, onverklaarbare gewigsverlies

- Hoofpyne, dikwels met braking, in die nag/oggend

- Verhoogde swelling/pyn in bene, gewrigte, rug, bene

- Knop/massa in buik, nek, bors, bekken, oksels

- Ontwikkeling van oormatige kneusing, bloeding, uitslag

- Konstante infeksies

- ‘n Wit kleur agter die pupil van die oog

- Naarheid duur voort of braking sonder naarheid

- Konstante moegheid of merkbare bleekheid

- Oog- of visieveranderinge - skielik en aanhoudend

- Herhalende koors van onbekende oorsprong

Waar kan ek hulp in Suid-Afrika kry om ‘n kind met kanker te versorg? 

Jy kan meer inligting en hulp kry om vir ‘n kind met kanker te sorg by:

CANSA TLC
www.cansa.org.za
Tol vry nommer: 0800 22 66 22

Palliative Care for Children South Africa - PatchSA
www.patchsa.org

CHOC
www.choc.org.za

Rainbows and Smiles - Supporting Kidz with Cancer
www.rainbowsandsmiles-sa.org.za

Reach for a Dream 
www.reachforadream.org.za


